
Cymeriadau:

Blwch 1





Blwch 2





Blwch 3





Rhoddwr

Offer:


Blwch mawr i bob cymeriad.  Arian parod ar gyfer y rhoddwr.

Blwch 1, 2 a 3 i’r llwyfan a sefyll mewn rhes gydag ychydig o bellter rhyngddyn nhw. Dal y blwch o’u blaen

1:

Ydy pawb wedi mynd?

3:

Bron iawn.  Mae un arall yn dal i weddïo yn cwrt Israel.


1:

O brysia wir!  Rydw i wedi blino’n ofnadwy.  Sôn am dyrfa!

2:
Mae wedi bod yn brysur heddiw.  Ond dyna ni, mae’n  Ŵyl y Pasg.  Miloedd ar filoedd o bobl yn dod i aberthu i’r Deml.  Wn i ddim ble mae pawb yn cael lle i gysgu yn Jerwsalem.

1:

Mae yna filoedd yn cysgu y tu allan i’r muriau.  Gobeithio y bydd hi’n sych heno!

3:
Bydda i’n falch o weld diwedd y dydd.  Mae’r arian mae pobl wedi bod yn ei roi yno i yn mynd yn drymach ac yn drymach.  Bydd yr offeiriaid yn falch o’n gwagio ni heno.

1:

Byddan. Rydw i’n siŵr mod i wedi torri........

2:

Sh!  Mae rhywun yn dod.

(y tri yn sythu ac yn distewi.  Rhoddwr yn dod heibio ac yn taflu arian i mewn i flwch 1)

1:
Dyna ni.  Rydw i wedi torri’r record.  Dydw i ddim wedi bod mor llawn erioed o’r blaen. Beth amdanoch chi?

3:
Rydw i tua wyth rhan o ddeg yn llawn.  Mae llawer o Phariseaid wedi bod yma heddiw yn gwagio’r newid o’u poced.

1:

(yn troi at Flwch 2) Rwyt ti’n ddistaw iawn heno.  Diwrnod siomedig?

2:

Na.

3:

Bydd yn onest!  Does neb wedi rhoi llawer ynot ti heddiw.

2:
Wel, dyna lle rwyt ti’n anghywir. Daeth rhywun ata i heddiw a rhoi mwy na neb arall.

3:

Pwy?

2:

Yr hen wraig weddw yna.

1:
Beth?  Yr hen Rebecca?  Dim ond dwy geiniog roddodd hi. Welais i’r darnau arian yn ei llaw.

2:
Dim ond dwy geiniog – dyna o’n i’n meddwl hefyd.  A dyma fi’n dweud yn ddistaw,  “Paid â thrafferthu, nain fach.  Dydw i ddim isio dwy geiniog fach fudr yn fy mol.”  Ond yna....(saib)
3:

Yna beth?

2:
Clywais i lais yr athro newydd yna o Nasareth.  Chi’n gwybod, hwnnw mae pawb yn siarad amdano - Iesu.  Roedd o’n eistedd gyferbyn yn siarad gyda’i ddisgyblion.  Dyma fo’n sylwi ar yr hen Rebecca.  A wyddoch chi beth ddywedodd o?

1:

Na. Beth?

2:

Dweud bod hi yn rhoi mwy na neb arall.

3:
Ond roiodd pawb ddaeth yma heddiw fwy na dwy geiniog. Dyna pam rydw i mor llawn.

2:
Do, ond roiodd hi bopeth oedd ganddi at waith Duw.  Rydw i’n siŵr y bydd hi’n methu prynu swper heno.  Mae pawb arall wedi rhoi beth sy’n sbâr yn eu pocedi.  Mae hi wedi rhoi’r cyfan.

1:

Mae hynny’n wir. Roiodd Melci y Masnachwr Gwin lond dwrn o ddrachma, ond 

roedd ei boced arall yn llawn. Roeddwn i’n gallu gweld siâp yr arian.

3:
Gwelais i Leah Llaeth yn estyn darn 5 sicl, a darn 10 sicl.  Beth aeth i mewn?  y darn 5 sicl.

2:
Felly, falla mod i ddim yn llawn fel chi, ond rydw i’n teimlo bod heddiw wedi bod yn ddiwrnod arbennig iawn.  Rydw i wedi dal y peth mwya all rhywun ei roi i Dduw.

1:

Beth ydy hwnnw?

2:

Popeth!

(exit pawb)

